
ТЭОРЫЯ, МЕТОДЫКА  

І АРГАНІЗАЦЫЯ  

САЦЫЯКУЛЬТУРНАЙ ДЗЕЙНАСЦІ  
 

 

А. М.ПАЦЫЕНКА 

 

МАСТАЦКАЯ ТВОРЧАСЦЬ ПАРТЫЗАН І НАСЕЛЬНІЦТВА БЕЛАРУСI Ў ЧАС ЯЕ 

АКУПАЦЫІ ФАШЫСТАМІ  

 

Першыя расткi мастацкай творчасцi беларускiх партызан з’явiлiся ўжо ў 1941 г. Былы 

партызан, даследчык партызанскай мастацкай творчасцi, I.В.Гутараў пiсаў: «Спачатку, калi нашы 

сiлы былi невялiкiмi, мы хавалiся ў лясных зямлянках, глухiх пасѐлках, лазнях, хатах леснiкоў. Па 

чарзе круглыя суткi неслi каравульную службу. У населеныя пункты заглядвалi рэдка…Звычайна 

пасля ўдалай аперацыi мы арганiзоўвалi ў вѐсцы палiтыка-агiтацыйную вечарынку з песнямi i 

ад’язджалi ў свае лясныя станы» [2, с. 30–31].  

Амаль у кожным атрадзе былi партызаны, у мiнулым звязаныя з мастацтвам: артысты, 

выкладчыкi музыкi, студэнты мастацка-творчых навучальных устаноў, удзельнiкi самадзейных 

мастацкiх калектываў. Яны звычайна i станавiлiся арганiзатарамi партызанскай мастацкай 

самадзейнасцi.  

Партызаны атрада «Бальшавiк» (Гомельская вобласць) далi першы канцэрт для насельнiцтва 

яшчэ ў канцы верасня 1941 г. Пры разгроме фашысцкага гарнiзона ў саўгасе iмя М. Горкага 

партызанам у якасцi трафея разам са зброяй i прадуктамi дастаўся баян. У атрадзе быў добры 

баянiст. Пасля мiтынгу ў гонар перамогi для насельнiцтва быў дадзены iмправiзаваны канцэрт. На 

наступны дзень камiсар атрада Я.I.Барыкiн вырашыў стварыць агiтбрыгаду i падрыхтаваць 

тэматычную праграму. Хутка такая брыгада была створана. Ра-        зам з камiсарам у яе ўвайшлi 

шэсць чалавек. Толькi за кастрычнiк 1941 г. яна правяла ў вѐсках Рэчыцкага раѐна шэсць 

выступленняў [1, с. 85].  

У 1942 г. партызанская мастацкая самадзейнасць была створана ў многiх атрадах i злучэннях. 

Разам са сродкам культурнага адпачынку яна становiцца дзейснай зброяй палiтычнай прапаганды. 

Калектывы самадзейнасцi пачынаюць стварацца па рашэнні падпольных партыйных органаў i 

партызанскага камандавання для ўзмацнення агiтацыйнай работы на акупiраванай тэрыторыi. 

Агiтацыйна-прапагандысцкая накiраванасць мастацкай самадзейнасцi патрабавала актыўных, 

цiкавых i дзейсных формаў. I такiя формы з’явiлiся. 

У чэрвенi 1942 г. па iнiцыятыве Маскоўскага камiтэта камсамола з добраахвотнiкаў, 

пажадаўшых змагацца з ворагам у Беларусi, быў створаны Маскоўскi атрад аўтаматчыкаў iмя 

М.Гастэлы. А.Цiтову, былому артысту Гомельскага абласнога тэатра, было даручана стварыць з 

гастэлаўцаў агiтацыйна-мастацкую брыгаду, якая выступала ва ўсiх населеных пунктах i 

партызанскiх атрадах, праз якiя праходзiлi партызаны [1, с. 85–86].  

16 лiстапада 1942 г. камандзiрам Мiнскага партызанскага злучэння Р.Н.Мачульскiм быў 

выдадзены загад, згодна якому стваралася мастацкая агiтбрыгада пры Галоўным штабе злучэння ў 

складзе Вешава, Бушуева, Тамуркiна, Збара, Ручана, Хамка, Бародзiч, Цiтова, Шчарбатаў. 

Мастацкiм кiраўнiком агiтбрыгады быў прызначаны Вешаў Аляксандр Фѐдаравiч, палiтычным 

кiраўнiком – Шчарбатаў Рыгор Мiхайлавiч [8, с. 20].  

У лiку першых партызанскiх мастацкiх калектываў быў i ансамбль песнi i танца брыгады 

«Няўлоўныя». Iдэя яго стварэння належала камiсару брыгады Б.Л.Глезiну, якi да Вялiкай 

Айчыннай вайны працаваў дырэктарам клуба ў      г. Магiлѐве. Пасля некалькiх выступленняў 

ансамбля аб iм даведалася камандаванне суседнiх партызанскiх атрадаў i брыгад. Артысты сталi 

атрымлiваць запрашэннi выступiць у суседзяў. За верасень – кастрычнiк 1942 г. удзельнiкi 

ансамбля прайшлi многiя дарогi Полацкага, Расонскага, Верхнядзвінскага i Асвейскага раѐнаў 

Вiцебскай вобласцi. За гэты час было дадзена больш за 100 канцэртаў для партызан i мясцовага 

насельнiцтва. Часам прыходзiлася даваць два–тры канцэрты ў дзень [9, с. 127].  

 Стварэнне партызанскiх мастацкiх калектываў на тэрыторыi Беларусi ў I942–I944 гг. стала 

паўсюднай з’явай. Партызаны былi не толькi выканаўцамi ў канцэртах, але i аўтарамi твораў. 

Асаблiва вялiкая работа вялася ў сувязi з падрыхтоўкай да савецкiх свят. Напрыклад, перад 

Лiдскiм агiттэатрам была пастаўлена задача падрыхтаваць канцэрт да 1 Мая 1944 г. Патрэбна было 

падабраць неабходны рэпертуар, дастаць музычныя iнструменты, падрыхтаваць касцюмы. Для 

святочнага канцэрта не хапала тэматычных твораў, i ўдзельнiкi самадзейнасцi самi стваралi 

канцэртныя нумары. Партызаны раздабылi два акардыѐны, скрыпку i iншыя музычныя 

iнструменты, нямецкае абмун-                  дзiраванне. Для танцавальнай групы былi пашыты 

беларускiя нацыянальныя касцюмы i матроскi, у якiх партызанскiя артысты выконвалi танцы 

«Лявонiху» i «Яблычак». Мундзiр для артыста, які выконваў ролю Мусалiнi, пашылi з брызенту, 

начапiўшы на яго нямецкiя пагоны i ўзнагароды. Для iншых касцюмаў фарбавалi белы парашутны 

матэрыял адварам шалупіння цыбулi i карой з дрэў у розныя колеры.  

Праграма выступлення складалася з трох аддзяленняў. У першым выконвалiся песнi, танцы, 

вершы, частушкi, у другiм – паказвалася п’еса Г.Ананьевай «Германскi блок», трэцяе аддзяленне 

прысвячалася партызанскай барацьбе. Заканчвалася выступленне акрабатычным  эцюдам.   

У гады Вялiкай Айчыннай вайны з’явiўся зусiм новы вiд мастацкага калектыву – агiтацыйна-

мастацкi атрад. Такі атрад быў створаны ў пачатку 1944 г. у Вiлейскай вобласцi. Створанаму 

агiтатраду далi iмя М.Горкага. Камандзiрам яго быў прызначаны капiтан У.Цiханаў, мастацкiм 

кiраўнiком – А.Мiкалаеў, начальнiкам штаба – Ф.Ягадзiнскi. Усе трое ў даваенны час былi 

актыўнымi ўдзельнiкамi мастацкай самадзейнасцi. Камандаванне брыгад i атрадаў забяспечыла 

сваiх артыстаў зброяй i музычнымi iнструментамi. У яго былi залiчаны i лепшыя ўдзельнiкi 

мастацкай самадзейнасцi з мясцовых жыхароў партызанскай зоны. 

Агiтатрад з’яўляўся самастойнай партызанскай адзiнкай. Ён складаўся з трох падраздзяленняў: 

ансамбля песнi i танца, баявога i гаспадарчага ўзводаў, меў свой штаб. У ансамбль уваходзiлi 

агiтатары, хор, аркестр, танцавальная i вакальная групы. Удзельнiкi ансамбля вывучалi нотную 

грамату, падбiралi i складалi рэпертуар, праводзiлi рэпетыцыi. Яны рэгулярна займалiся страявой i 

фiзiчнай падрыхтоўкай, неслi каравульную службу.  

 

За перыяд сваѐй дзейнасцi агiтатрад даў 150 канцэртаў, на якiх пабывалi 80 тысяч чалавек. 

Трэба адзначыць, што ѐн быў самым вялiкiм калектывам партызанскай мастацкай самадзейнасцi. 

Яго склад даходзiў да 70 чалавек                [7, c. 320]. Пасля вызвалення Беларусi калектыў быў 

рэарганiзаваны ў прафесiйны калектыў – Маладзечанскi абласны ансамбль песнi i танца. 

Часам гурткi мастацкай самадзейнасцi стваралiся сумеснымi намаганнямi партызан i мясцовага 

насельнiцтва. У канцы 1942 г. партызанская брыгада iмя Варашылава (Вiцебская вобласць) 

вызвалiла ад фашыстаў вѐску Гомель Полацкага раѐна. Моладзь вѐскi звярнулася да камандавання 

брыгады з просьбай даць сумесны з партызанамi канцэрт для жыхароў сяла. Першы канцэрт, 

арганiзаваны партызанамi i моладдзю Гомеля, стаў днѐм нараджэння ансамбля партызанскай 

самадзейнасцi. Кiраўнiком ансамбля быў прызначаны былы дырэктар Ветрынскага раѐннага Дома 

культуры Iгнат Плясько.  

У Лагойскiм раѐне ў вѐсцы Карпiлаўка ў гады вайны размяшчалася партызанская брыгада 

«Штурмавая». Сельская моладзь i партызаны збiралiся вечарамi ў каго-небудзь дома, спявалi 

песнi, частушкi, танцавалi, чыталi вершы. На гэта звярнула ўвагу настаўнiца М.А. Васiлевiч, якая 

захаплялася тэатрам. Яна напiсала п'есу «Шпiѐн» i прапанавала моладзi ажыццявiць яе пастаноўку. 

Быў створаны драматычны гурток, пачалiся рэпетыцыi. На прэм’еру спектакля сабралася столькi 

гледачоў, што памяшканне аказалася перапоўненым, i многiм давялося глядзець праз адчыненыя 

вокны.  

У некаторых атрадах i брыгадах стваралiся самадзейныя партызанскiя аркестры. Iх склад у 

многiм залежаў ад наяўнасцi музычных iнструментаў, якiя ўдавалася раздабыць у час баѐў з 

немцамi. Аркестр народных iнструментаў быў i ў агiтацыйна-мастацкiм атрадзе iмя М.Горкага. 

Тут былi баяны, цымбалы, скрыпкi, мандалiны, балалайкi i бубны. Партызанскi атрад iмя М. 

Фрунзе (Мiнская вобласць) пры разгроме аднаго з варожых гарнiзонаў у якасцi трафея захапiў 

камплект музычных iнструментаў духавога аркестра. Сярод партызан знайшлiся музыканты i 

стварылi духавы аркестр. Своеасаблiвы шумавы аркестр быў створаны ў 208 партызанскiм палку 

(Магiлѐўская вобласць). Яго ўдзельнiкi iгралi на баяне, губных гармонiках i грабянцах. Ударнымi 

iнструментамi былi шэсць бутэлек рознай велiчынi i гучання, некалькi бляшанак i драўляныя цуркi 

з цвѐрдых парод дрэва. Самадзейныя аркестры былi ў партызанскiх брыгадах В.Гiль-Радыѐнава, 

I.Шлапакова i iнш. 

Больш за ўсѐ партызанскiя мастацкiя калектывы стваралiся ў цэнтральных i ўсходнiх раѐнах 

Беларусi. Шырокую вядомасць атрымалi калектывы сама-          дзейнасцi 1-й, 2-й i 3-й мiнскiх 

партызанскiх брыгад, брыгад «Полымя», «Разгром», iмя газеты «Праўда», iмя А.Суворава, iмя 

В.Чапаева, iмя С.Будзѐннага, 12-й кавалерыйскай брыгады iмя I.Сталiна ў Мiнскай вобласцi; 1-й 

Бабруйскай брыгады i многiя iншыя. У заходнiх абласцях рэспублiкi, дзе савецкая ўлада 

ўсталявалася толькi перад вайной, мастацкiх калектываў было менш. 

 У многiх партызанскiх атрадах i злучэннях, якiя дзейнiчалi на тэрыторыi Беларусi, iснавала 

самадзейнасць «мясцовага значэння», удзельнiкi якой не выязджалi ў суседнiя брыгады, а 

выступалi толькi перад сваiмi сябрамi. Яны таксама служылi галоўнай мэце – выхаванню 

партызан, iх мабiлiзацыi на выкананне пастаўленых баявых задач. Такiх калектываў было даволi 

шмат. «Калi мець на ўвазе такую мастацкую самадзейнасць, – адзначаў прафесар А.I.Залескi, – то 

можна смела сказаць, што яна iснавала ў кожнай партызанскай брыгадзе, у кожным атрадзе» [3, с. 

305].  

У сваiх мемуарах былы мастацкi кiраўнiк Лiдскага агiттэатра заслужаны работнiк культуры 

Беларускай ССР М.I.Шчансновiч пiсаў: «Успамiнаеш зараз нашы паходы i проста не верыцца, як 

мы гэта вытрымалi. Уявiце сабе пераход у 20–30 кiламетраў па цяжкiх партызанскiх дарогах, праз 

балоты, кароткi адпачынак, а дакладней – падрыхтоўку да спектакля, якi працягваўся ад дзвюх з 

паловай да трох гадзiн, абед, потым зноў пераход цi пераезд i другi спектакль у той жа дзень. 

Пасля спектакля ўсе танцавалi, не для асабiстага задавальнення, а каб людзi, да якiх мы прыехалi, 

маглi адпачыць у поўную меру ... А ў вольныя ад выездаў днi нашы артысты прымалi непасрэдны 

ўдзел у баявых аперацыях» [10, с. 130].  

Своеасаблiва iшло размеркаванне роляў у спектаклях. Многiя партызанскiя артысты не хацелi 

выконваць ролi фашыстаў i даводзiлася прыбягаць да жараб’ѐўкi. Звычайна выканаўцаў гэтых 

роляў апраналi ў камiчныя касцюмы. Тыя, хто выконваў ролю нямецкiх вартавых, выходзiлi на 

сцэну ў вялiзных саламяных лапцях, а на галовах у іх былi жаночыя хусткi. Iх з'яўленне су-           

стракалася свiстам, вострымi словамi, улюлюканнем. 

У населеныя пункты, дзе выступалi партызаны, па даносу фашысцкiх шпiѐнаў часта 

накiроўвалiся ўзмоцненыя нарады немцаў i палiцаяў. Аднак самадзейныя артысты своечасова 

знiкалi, а карацелi траплялі пад агонь партызан. Населеныя пункты, у якiх арганiзоўвалiся 

канцэрты, надзейна ахоўвалiся партызанамi, ды i самi артысты ўмелi не толькi спяваць i танцаваць. 

Мастацкая самадзейнасць народных мсцiўцаў Беларусi мела iнтэрнацыянальны характар. У 

партызанскiх мастацкiх калектывах былi людзi розных нацыянальнасцей Савецкага Саюза. 

Напрыклад, толькi ў агiтацыйна-мастацкiм атрадзе iмя М.Горкага ўдзельнiчалi прадстаўнiкi шасцi 

нацыянальнасцей: беларусы, грузiны, палякi, рускiя, украiнцы i яўрэi. У шэрагу выпадкаў 

арганiзоўвалiся своеасаблiвыя абменныя канцэрты. Перад партызанамi i насельнiцтвам паўднѐва–

ўсходнiх раѐнаў Беларусi выступалi мастацкiя калектывы ўкраiнскiх партызан са злучэнняў 

С.А.Каўпака, А.Ф.Фѐдарава i П.П.Вяршыгары. Часам рабiлiся сумесныя вечары самадзейнасцi 

беларускiх партызан з украiнскiмi. Такiя выступленнi садзейнiчалi выхаванню iнтэрнацыяналiзму, 

брацкай узаемадапамогі, умацоўвалi дружбу суседнiх народаў. 

Як правiла, выступленнi партызанскай мастацкай самадзейнасцi ажыццяўлялiся ў комплексе з 

вуснай прапагандай i агiтацыяй. Удзельнiкi агiтатрада iмя М.Горкага вазiлi з сабой плакаты i 

карыкатуры, у якiх высмейвалi фашыстаў i iх памагатых. З iх перад канцэртам рабiлi выставу. 

Такое комплекснае спалучэнне вуснай прапаганды, нагляднай агiтацыi i мастацкай самадзейнасцi 

садзейнiчала эфектыўнаму i эмацыянальнаму ўздзеянню на партызан i насельнiцтва.  

Выступленнi партызанскiх артыстаў вызначалiся даходлiвасцю i даступнасцю. Падзеi, што 

адбывалiся на сцэне, былi блiзкiмi i зразумелымі савецкiм людзям, якiя знаходзiлiся на 

акупiраванай тэрыторыi, аказвалi на iх вялiкi ўплыў. «Эмацыянальнае ўздзеянне на аўдыторыю 

амаль кожнага нумара было вельмi моцным, – успамiнае былы мастацкi кiраўнiк Лiдскага 

агiттэатра М.I.Шчансновiч. – Як толькi ў “Лявонiсе” паяўлялiся на сцэне дзяўчаты ў 

нацыянальных касцюмах з вянкамi на галаве, твары гледачоў адразу расцвiталi радаснымi 

ўсмешкамi. Калi Ганна Маркаўна Тайц пачала чытаць верш “Голас з палону”, ѐн выклiкаў слѐзы ў 

тых, чые родныя былi вывезены на катаргу ў Германiю…» [11, с. 170].  

Удзельнiкi самадзейнасцi мастацкiмi сродкамi паказвалi зверствы акупантаў на савецкай зямлi, 

расказвалi аб жахах нямецкай катаргi, аб планах фашыстаў, угатаваных савецкаму народу, аб 

гераiчных подзвiгах чырвонаармейцаў i партызан, заклiкалi да бязлiтаснай барацьбы з фашысцкiмi 

прыгнятальнiкамi. Такiя канцэрты актывiзоўвалi народных мсцiўцаў на барацьбу з захопнiкамi. Аб 

рэакцыi гледачоў на канцэртах мастацкай самадзейнасцi ўспамiнае былы сакратар Рагачоўскага 

падпольнага райкама партыi I.Ц.Зуевiч: «Глядзiш, бывала, на гэтых змораных, дрэнна апранутых, 

часта галодных людзей i здаецца, што забылiся яны пра ўсѐ на свеце. Але прыгледзiшся, не, не 

забываюць галоўнага – барацьбы: усе са зброяй, у поўнай гатоўнасцi да дзеяння» [4, с. 217].  

Даведаўшыся аб тым, што адбудзецца канцэрт партызанскай мастацкай самадзейнасцi, на яго 

прыходзiлi звычайна ўсе жыхары не толькi вѐскi, дзе адбываўся канцэрт, але i суседнiх населеных 

пунктаў. А насельнiцтва аддаленых вѐсак прысылала да партызанскага камандавання сваiх 

прадстаўнiкоў з просьбай выступiць з канцэртамi i ў iх. В.I.Лiвенцаў успамiнае, што, 

«даведаўшыся аб канцэрце, якi адбыўся ў вѐсцы Пагарэлае, жыхары рабочага пасѐлка Градзянка 

прыслалi да нас сваiх дэлегатаў з просьбай правесцi сход ў iх, пазнаѐмiць з падзеямi на франтах i 

паказаць мастацкую самадзейнасць. Брыгада выехала. Вялiкае памяшканне сярэдняй школы было 

набiта людзьмі. Партызанам з цяжкасцю ўдалося прабрацца да iмправiзаванай сцэны… 

Пасля канцэрта жыхары доўга не хацелi разыходзiцца. Вайна для iх нiбыта адышла, i зноў на 

тварах людзей паявiлiся ўсмешкi, смех, сыпалiся жарты» [6, с. 315]. Падобныя вечары ў 

спалучэнні з мастацкай самадзейнасцю 1-й Бабруйскай партызанскай брыгады былi праведзены ў 

вѐсках Лазавое, Макаўе, Осава, Амiнавiчы, Каменiчы i iншых населеных пунктах. 

Насельнiцтва рэспублiкi горача дзякавала ўдзельнiкам партызанскай мастацкай самадзейнасцi 

за дастаўленую радасць. Iх частавалi, давалi адзенне, абутак, зброю. Так, агiтбрыгада 

партызанскага атрада Перасценка ў адной з вѐсак Клiчаўскага раѐна атрымала ў падарунак чатыры 

кулямѐты, 19 вiнтовак, мiнамѐт i аўтамат, падабраныя жыхарамi на месцах былых баѐў [8, с. 23]. 

У рэдкiя хвiлiны адпачынку партызаны любiлi слухаць музыку. Яна дапамагала iм пераносiць 

цяжкасцi партызанскага жыцця, абуджала ўспамiны аб даваеннай пары, згладжвала iх суровы быт, 

натхняла на баявыя подзвiгi. У вѐсцы Глыбокi Брод Бялынiцкага раѐна (Магiлѐўская вобласць) у 

гады вайны жыў адзiнокi дзед А.А.Шпакоўскi, якi добра iграў на цымбалах. Дзедава хата стала 

своеасаблiвым клубам для партызан з суседнiх атрадаў. Партызанскiя групы, накiроўваючыся на 

заданнi цi вяртаючыся ў атрады, не праходзiлi мiма «клуба». Вечарамi вокны хаты з боку дарогi 

завешвалi плашч-палаткамi, на прыпечку запальвалi лучыну. Хата запаўнялася партызанамi, якiя з 

вялiкай асалодай слухалi любiмыя мелодыi ў выкананнi Апалiнарыя Антонавiча.  

Адзначаючы ролю мастацтва ў патрыятычным выхаваннi воiнаў Чырвонай Армii, двойчы 

Герой Савецкага Саюза Маршал Савецкага Саюза В.I.Чуйкоў пiсаў: «...Нельга не ўспомнiць 

добрым словам чырвонаармейскую мастацкую самадзейнасцъ. Яе маральна-палiтычнае значэнне 

цяжка пераацанiцъ. Можна смела сказаць, што яна iншы раз мела i прамое ваеннае значэнне. Калi 

немцы чулi музыку цi рускую песню, гэта наўрад весялiла iх – яны гублялi апошнiя астаткi 

ўпэўненасцi ў перамозе. Разам з тым песня ўзнімала дух нашых воiнаў» [5, с. 119].  

Не менш важнае значэнне адыгрывала i ў тыле ворага партызанская мастацкая самадзейнасць. 

Даведаўшыся аб «гастролях» ансамбля песнi i танца партызанскай брыгады «Няўлоўныя» па 

раѐнах Вiцебскай вобласцi, акупанты праявiлi незадавальненне, аднак знiшчыць партызанскiх 

артыстаў не маглi. «Партызаны над намi здзекваюцца!» – лютаваў ваенны камендант горада 

Полацка. А нямецкi антыфашыст Карл Мюлер перадаў праз сувязных камандаванню брыгады 

цiкавае прызнанне адного з афiцэраў гарнiзона ў Полацку ў сувязi з выступленнем партызанскага 

ансамбля: «Не разумею гэтых рускiх. У iх лiтаральна пятля на шыi, а яны спяваюць i танцуюць. 

Што гэта за людзi?» [9, с. 162]. 

Цяжка было фашыстам зразумець савецкiх людзей, якiя, не шкадуючы жыцця, змагалiся за 

незалежнасць сваѐй Радзiмы. Гэтыя партызанскiя канцэрты былi не проста песнямi i танцамi, а 

грознай iдэалагiчнай зброяй, якая станавiлася часам не менш эфектыўнай, чым вiнтоўка цi 

аўтамат. I той факт, што з 28 чалавек у лютым 1942 г. у брыгадзе «Няўлоўныя» да 1944 г. стала 

3000 партызан, сведчыць аб тым, што вялікая заслуга ў росце партызанскiх сiл належала i 

партызанскай мастацкай самадзейнасцi.  

Такiм чынам, партызанская мастацкая творчасць садзейнiчала выхаванню патрыятызму i 

гераiзму народных мсцiўцаў i насельнiцтва Беларусi. Ва ўмовах акупацыi мастацкая творчасць 

партызан з’яўлялася iдэйнай зброяй у барацьбе з нямецка-фашысцкiмi захопнiкамi, была 

падпарадкавана агульным задачам разгрому нямецка-фашысцкiх захопнiкаў, служыла яднанню 

партызан i насельнiцтва рэспублiкi, узнiмала баявы дух народных мсцiўцаў. 

